
ТАҚРИЗ 
ба фишурдаи диссертатсияи Ризоева Парвина Сӯҳробовна дар мавзуи 
«Абумузаффари Абевардӣ ва ҷойгоҳи ӯ дар таҳаввули адабиёти 
арабизабон (асрҳои Х1-ХП)» диссертатсия барои дарёфти дараҷаи илмии 
номзади илми филология аз рӯйи ихтисоси 10.01.03 - Адабиёти халқҳои 
кишварҳои хориҷии Аврупо, Осиё, Африқо, сокинони бумии Амрико ва 
Австралия (адабиёти араб)

Адабиёти арабизабони форсу тоҷик, ки яке аз гӯшаҳои 
камомӯхташуда ва ба таври бояду шояд таҳқиқнашудаи адабиётшиносии 
миллӣ ба ҳисоб меравад, масойли зиёди адабиётшиносӣ ва дарёфту 
баррасии фарҳангшиносонаи пурборе дорад, ки дар зимни таҳқиқ 
пешорӯи хонанда ва олими таҳқиқкунанда масоили густардаеро паҳн 
мекунад. Аслан, паҳнои густариши фарҳанг, санъат, адабиёт ва 
ҷаҳонбинии тоҷикона, ки ба дигар забон таҷассум шудаву ҳамчун 
падидаи фарҳангӣ ва ё адабӣ ва ирфонӣ рӯнамо мешавад, мавзуи басо 
ҷолиб ва дар ин замони пуриттилои фарҳангӣ ва тамаддунсозӣ муҳим 
арзёбӣ мешавад. Диссертатсияи Ризоева Парвина Сӯҳробовна ба яке аз 
шахсиятҳое камтаҳқиқшудаи фарҳанги муштараки форсӣ ва арабӣ 
бахшида шудааст, ки дар адабиётшиносии тоҷик камтар маъруфият 
дорад.

Бино бар фишурдаи диссертатсия он аз муқаддима, се боб, ёздаҳ 
фасл, хулоса ва китобнома иборат буда, 178 саҳифаро ташкил медиҳад. 
Дар мавриди боббандии кор ҳамин нуктаро бояд зикр намоем, ки он ба 
таври матбуъ ва илмӣ буда, тибқи он масъалаи баррасии муҳиту фазои 
зиндагонии шоир, гӯшаҳое аз фаъолияти адабӣ ва сиёсии ӯ, мақоми 
Абевардӣ дар ташаккули адабиёти арбизабони замони худ ва устодону 
шогирдони ӯ равшан инъикос шудааст.

Сипас, муаллифи рисола ба таҳқиқи умумии осори шоир, камият ва 
зарфияти осори ӯ, арзиши ин асарҳо, девони шоир, нусхашиносии девон, 
баррасии нашрҳо ва маълумоти умумӣ роҷеъ ба онҳо, сохтори таркибии 
девони «Наҷдиёт»-и Абевардӣ, ки ниҳоят машҳур будааст, мепардозад. 
Гуфтан бамаврид аст, ки Абумузаффари Абевардӣ дар ташаккули шеъри 
ошиқонаи арабӣ чандин навовариҳо карда ва мақоми шомихеро дарёфт 
намудааст, ки ин масоил ва масоили марбут шуруҳи девон, ки низ яке аз 
гӯшаҳои бисёр мустаҳками шинохти вежагиҳои шеъри ӯ ба ҳисоб меояд, 
дар рисола, махсусан дар боби дувуми он ба таври чашмгир ба роҳ 
монда шудааст. Худи ҳамин нукта, ки «Наҷдиёт»-и Абевардӣ дар зоти 
худ ба истилоҳ раванди наверо дар ашъори ошиқона боз намуд, мавқеи 
шоирро ҳамчун шоири навовари мумтоз нишон медиҳад. Маҳз ҳамин 

хусусиятҳои шеъри Абумузаффари Абевардиро ба назар гирифта, ӯро 
дар қатори шоирони бузурге, чун Ибни Румӣ (ваф. 283/900), Буҳтурӣ 
(ваф. 286/903), Абутаййиби Мутанаббӣ (ваф. 354/966), Абуфироси 
Ҳамадонӣ (ваф. 357/969), Шарифи Разӣ (406/1016) ва шогирдаш Миҳёри 
Дайламӣ (428/1038), Абулалои Мааррӣ (449/1057), Туғроии Исфаҳонӣ 
(ваф. 515/1121), Носиҳуддини Арраҷонӣ (ваф. 544/1150) ва дигарон 
мегузоранд, ки дар рисола ин масъала низ ба хубӣ ва дар асоси санадҳо 
ва далоили илмӣ нишон дода шудааст. Нуктаи бисёр муҳимми ин 
иддаоро муаллифи рисола дар асоси девони сегонаи шоир - «Ироқиёт», 
«Наҷдиёт» ва «Ваҷдиёт» нишон додан хоста, девони дувумро ба 
баррасии густарда ва ҳамаҷониба кашидааст. Маҳз ба ҳамин хотир дар 
боби савуми рисола мавзуи сохтори девон дар асоси нуктаҳои 
мавзуъбандии девон ба муомилоти илмӣ кашида шуда, мавзуъҳои мадҳ, 
шеъри фахрия ва васфия, мавқеи тағаззул дар ашъори шоир, марсия ва 
анвои он, шиквоия ва падидаҳои нави ин шеър дар девони Абевардӣ, 
шеъри андарзӣ ва амсоли инро фаро мегирад.

Ҳамчунин, бозтоби муҳити фарҳангӣ ва падидаҳои тамаддуни 
форсӣ-тоҷикӣ дар девони шоир низ аз мадди назари муаллиф дур 
намонда, он аз истифодаи гӯишҳои форсӣ-тоҷикӣ сар карда, то мавзуоти 
хосси адабиёти оламшумули форсӣ-тоҷикиро дар худ инъикос мекунад.

Аз ин рӯ, ба назари мо масъалаи умумии таҳқиқ дар диссертатсияи 
Ризоева Парвина Сӯҳробовна ба таври боиста ва фарогир баррасӣ 
мешавад, ки хушбахтона он дар меъёрҳои матбуи илмӣ буда, ин равишро 
муҳаққиқ дар доираи адабии Исфаҳон, ки низ марбут ба миллати тоҷику 
форс аст, ба татбиқ мерасонад. Яъне, падидаҳои маданияти моро дар 
мисоли адабиёти арабизабон баррасӣ менамояд.

Муаллифи диссертатсия афкору андешаҳои худро бештар дар асоси 
таҳқиқоти мусташриқоне, чун Э. Браун, К. Ҳуарт, Ф. Эте, Р. А. 
Николсон, К. Броккелман, Ҷ. Д. Карлайл, Ф. Габриэлли, В. М. Бейлис 
мудаллал карда бошад ҳам, аз баҳраҷӯӣ аз андешаҳои муҳаққиқони 
арабӣ, монанди Шайх Алӣ ат-Тантовӣ, Абдулваҳҳоби Аззом, Мамдуҳ 
Ҳаққӣ, Алӣ Ҷаводи Тоҳир, Умар ал-Асъад, Нурӣ Шокир ал-Олусӣ, 
Шавқӣ Зайф, Умар Фаррух ва дигаронро низ фаромӯш накардааст. 
Таҳқиқоти донишмандони эронӣ, аз қабили Забеҳуллоҳи Сафо ва 
Фотеҳинажоди Иноятуллоҳ ва ватанӣ, чун Абдушшакури Абдусаттор, 
Низомиддин Зоҳидӣ, Тоҷиддин Мардонӣ ва чандеи дигар ба ҳайси 
дастур ва раҳнамои ин таҳқиқот хидмат кардаанд.

Дар муқаддимаи автореферат ба таври муҷаз тамоми дастоварду 
таҳқиқоте, ки перомуни Абумузаффари Абевардӣ то кунун сурат

гирифтаанд, нишон дода шудаанд. Ҳамчунин, нуктаҳои марбут ба 
дастоварди шахсии муҳаққиқи ҷавон ва меҳварҳои асосии таҳқиқот дар 
он муҷассам ва пурра ба назар мерасанд, ки низ яке аз гӯшаҳои 
муваффақияти муаллифи диссертатсия мебошад.

Дар баробари дастовардҳои сершумор, дар автореферати 
диссертатсия баъзе камбудиҳо ба мушоҳида мерасанд, ки ислоҳи онҳо ба 
манфиати кор хоҳад буд. Аз ҷумла:
1. Дар автореферати диссертатсияи мазкур ҷо-ҷо иштибоҳоти техникиву 

имлоӣ ба чашм мерасанд.
2. Таҳқиқ аз рӯи мероси хаттии марбут ба мавзуи меҳварӣ ҳамеша 

арзиши корро дучанд месозад. Пас, бояд нисбат ба он ботаваҷҷуҳ буд.
Бояд қайд намуд, ки камбудиҳои дар фишурдаи диссертатсия 

ҷойдошта ҷузъӣ буда, арзиши илмии онро кам намекунанд. Метавон 
гуфт, ки диссертатсияи Ризоева Парвина Сӯҳробовна дар мавзуи 
«Абумузаффари Абевардӣ ва ҷойгоҳи ӯ дар таҳаввули адабиёти 
арабизабони форсу тоҷик (асрҳои Х1-ХП)» ба талаботи бандҳои 31-35-и 
Тартиб додани дараҷаҳои илмӣ, ки бо қарори Ҳукумати Ҷумҳурии 
Тоҷикистон аз 30 июни соли 2021, таҳти №267 тасдиқ шудааст, ҷавобгӯ 
буда, муаллифи он сазовори дарёфти дараҷаи илмии номзади илми 
филология аз рӯи ихтисоси 10.01.03 - Адабиёти кишварҳои хориҷии 
Аврупо, Осиё, Африқо, сокинони бумии Амрико ва Австралия (адабиёти 
араб) мебошад.

